Marsumer fan it jier 2017
Achte oanwêzigen, bêste minsken,

It is wer safier. Wy binne takaam oan de Marsumer fan it jier 2017!
Jûn foar de 25e kear. In jubileumjier. Alle nammen fan de eardere Marsumers fan it jier steane op dizze houten boerden. 
De earste Marsumer fan it jier wie Maaike Smits, de lêste wie Coby van Wieren. 

Dêr tusken yn 22 oare Marsumers die meiholpen hawwe om de leefberens fan it doarp heech te hâlden. En sûnder dy minsken kinne we net. Dan soe ús doarp net mear wêze as in rijtsje huzen.
De foarrige boargermaster Tom van Mourik sei it treffend. Marsum is in doarp dat kânsen sjocht en kânsen pakt. Wy witte dat dit allinich kin troch ynset fan al dy frijwilligers. Dêrom fine wy de ûnderskieding Marsumer fan it jier ek sa wichtig. It is in oade oan de Marsumer frijwilligers.
Jûn wurdt foar de 25e kear de ûnderskieding Marsumer fan it jier útrikt.
Dêrom giet it dizze kear oars as oars. Dat sille jim no sjen. We wachtsje net langer. 
Ik wol no jim absolute oandacht freegje foar Jakoba Helbig. 
Proklamaasje troch Jakoba
Hjoed 31 desimber 2017 wurdt ûnder de Âldjiersoertinking

De fergulde strontbiezem as ûnderskieding foar 

MARSUMER FAN ‘T JIER

Útrikt oan ...............
Dizze ûnderskieding falt har ten diel troch har bysûndere fertsjinsten

foar Marsum yn ‘t algemien en har ynwenners yn ‘t bysûnder.

De kommisje Âldjiersoertinking
De Freonen! 
Dat binne: Maaike Herrema, Auke Donga, Harmen Julianus, Rients Huitema, Jan Dijkstra, Afke Tadema en Gerarda Wijbenga.

Ja, Freonen, dêr steane jim dan. Yn’e ferûnderstelling dat in pear fan jimme hjir nei’t tsjerke kommen wiene om út namme fan’ e Aldjiersploech in oprop te dwaan foar de stunt fan dit jier. Net skrikke, dat mei likernôch aanst noch. Wy neame dat in win-win situaasje: jim krije “útstjoertiid” en wy wiene der op dizze wize wis fan dat op syn minst in pear fan jim hjir oanwêzich wêze soene. 
Jim sille wol tinke: huh…wy Marsumer fan it Jier? Hoe kin dat? No, dat sil ik jim en it fierdere publyk ris út’e doeken dwaan.

Dit jier dus net ien Marsumer fan it Jier, mar in hiel ploechje minsken. 

En ek fan in oare generaasje as dat jim wend binne. Dat hat in bewuste kar west. 

Fansels hawwe wy as Kommisje Aldjiersoertinking de ôfrûne moannen wer bot neitocht oer de Marsumer fan it Jier 2017. Meastentiids komme jo dan út by 60-plussers mei in ymposante steat fan tsjinst. Dat wie dizze kear net oars, mar pratendewei krigen wy it ek oer de muoite dy’t in soad bestjoeren tsjintwurdich hawwe om genôch minsken te finen. 
Faak is der sprake fan fergrizing, om’t de âlderein sitten bliuwt by in tekoart oan opfolgers. Mar dat is fansels úteinlik net fol te hâlden. As dy nije oanwaaks der net komt, is it in kwestje fan tiid, oft der falle guon bestjoeren om.
Oft dat no troch maatskiplike ûntwikkelingen komt of oare oarsaken hat, feit is dat der ûnder de jongerein minder animo is foar it dwaan fan frijwilligerswurk as sa’t dat eartiids it gefal wie.
Doe’t wy de ferskate ferienings en stiftings yn ús doarp ris by lâns rûnen joech dat in nijskjirrich byld: Freonen, jim nammen dûkten hyltiten wer op, by omtrint alles dat wy by de kop pakten.
Jim groepke opponearret him al jierren en stelt dêrmei yn ús eagen in foarbyld foar tal fan oare jonge doarpsgenoaten. Dat fûnen wy as Kommisje Aldjiersoertinking sa’n sterk punt, dat wy der foar keazen hawwe om jim hjir dizze âldjiersjûn de ûnderskieding foar Marsumer fan it Jier 2017 ta te kennen.

Auke, Harmen en Rients, sieten op’ e basisskoalle by-inoar yn’e klasse. 
Maaike siet in klasse leger, maar heakke op in stuit -tegearre mei in freondinne- ek oan by dit clubke jonges. It waard in hecht ploechje, dêr’t Maaike har freondinne troch in ferhuzing by wei foel, mar wêr’t troch “de leafde” al gau Jan, Afke en Gerarda by kamen. 
De fjouwer Freonen fan it earste begjin hawwe har foar in grut part ferbûn mei Marsum: allegearre hawwe se in hûs kocht yn ús moaie doarp, dêr’t se no mei harren eigen húshâldings wenje.
De partners komme stik foar stik fan bûten Marsum, mar lykje har hjir ek o sa thús te fielen. Ek al binne der in pear dy’t har likegoed ynsette yn de eigen bertestreek: Jan is bygelyks foarsitter fan’e ferneamde Brassband fan Bitgummole en ek Gerarda is tige aktyf yn’e muzyk op it Bildt. Mar allegearre sette se har ek al jierren yn foar de Marsumer mienskip.

Freonen, ik sil net eltsenien fan jim persoanlik by del gean, mar as ik opneam wat jim mei-inoar dogge en dien hawwe, dan is dat al in ûntsachlike list. 
Jim sette jim yn foar de Aldjiersploech, de keatsferiening, de merkekommisje, de buertferiening, it pjutteboartersplak, de tennisferiening, de iisclub, de tonielferiening en ta einbeslút it doarpshûs, dêr’t jim eins alle sân aktyf foar binne, lykwols op ferskate wizen. Ek fersette jim mei elkoar hiel wat losse putsjes. 
Jim diene al frijwilligerswurk doe’t jim amper tweintich jier wiene en it moaie is, dat no jim allegearre de grutske âlden fan in nustje prachtige bern binne, dêr neat oan feroare is. Ja, jim moatte no faker goed ôfstimme, sadat de bern fansels net allinnich thús binne. En jim kinne miskien net mear álles dwaan lykas foar dy tiid, mar jim hawwe dêr elk in wei yn fûn en sette jim altiten noch mei oerjefte yn foar ús mienskip. 
Grut ferantwurdlikheidsgefoel. Jim steane derfoar. Mar net altyd. As jim ris in jûn mei-inoar fuort binne, dan is de neisit net altiten ferstandich. Jim litte dan sjen dat jim in sûne ploech binne en ek wol wat ynnimme kinne. Soms in bytsje tefolle sa hawwe we heard. Doe’t jim op in kear nei hûs te soenen, as lêsten fansels, wiene jim de jassen en beurzen allegearre kwyt.
Ek hawwe we heard dat jim hiel koart en bondich notulearje kinne. It fergaderferslach waard by de ôfwêzige foarsitter fan de Aldjiersploech troch de bus gooit, net op in papierke, mar skreaun op in bierfiltsje. Dan witte we genôch.

Fansels in gekkichheidsje, mar it lit ek sjen dat jim it frijwilligerswurk net allinich mei oerjefte dogge, mar ek mei nocht en wille. Prima, sa hâldst it fol. As der wat te fieren of te gekjeien falt, binne jim ek steefêst fan’e partij om libben yn’e brouwerij te bringen, al dan net mei opfallende ferklaaiklean oan.
As Freonen dogge jim mei oan bûnte jûnen, ûnder de grutte merke komme jim mei in eigen wein en by de “zeskamp” litte jim it ek nea sitte. Sels as der ien fan jim op alle dagen rint: dy moat dan mar yn’e kroade mei har dikke búk. 
Jim bringe sfear in’t doarp, jim strielje as gjin oar út dat it yn Marsum goed toevjen is. En dat klopt, salang as jo mei-inoar de skouders der mar ûnder sette.

En…., wy hawwe heard dat in pear fan jim bern al yn t-shirtsjes rinne dêr’t op stiet: “Ik wurd letter ek frijwilliger”. Ik leau it grif! De apel falt hopelik net fier fan’e beam. Sa kin us doarp wer in generaasje foarút.

Al mei al binne jim foar ús dit jier, krekt dit jubileumjier, de bêste kar. Net allinich troch jim grutte ynset en ferantwurdlikheidsgefoel, mar ek troch it foarbyld dat jim jouwe oan jim generaasjegenoaten. Dêrom binne jim foar ús de ienige echte Marsumers fan it jier 2017. Lokwinske!
